
గీ. చచ్చినని మున్న యని తాను జంపు టుడిగి, వటముక్రింద నన్నిటి దిగవైచువాఁడు

     డిగ్గ నరుదెంచుతఱిఁ గని ది గ్గనంగఁ, బాఱిపోద మెవ్వరమును బట్టువడక.70

వ. అనుటయు సంతసిల్లి మరాలంబు లన్నియు నిది లెస్సమతం బని నిశ్చయించి యమ్మ

     తిమంతునుపదేశంబున నట్ల యుండునంత.
71

గీ. వేగుటయు వచ్చి బోయ యవ్విహగయూధ

     మున్నచందంబుఁ గనుఁగొని యుల్ల మలరఁ

     గడసినవి పులుఁగు లురులచే మెడలు బిగిసి

     యనుచు వట మెక్కి డిగవైచె నంతవట్టు.
72

క. ఒకఁ డొకఁడు డిగ్గవైవఁగ, సకలంబును బ్రోవు గట్టి సంభ్రమమున ని

     ల్వక చనె మతిమంతుఁ డొకఁడు, నొక కడపటిశాఖయందు నురి నుండంగన్.

గీ. అతనిరాకఁ దలంపక యధికభీతిఁ, బోవుటయు ఱిచ్చవడి ముండపులుఁగు లకట

     మోసపుచ్చెర న న్నని డాసి బోయ, యలిగి మతిమంతుమెడ బిగ్గ నులిమి చంపె.
74

క. మతి ధృతి లేని వెడంగుల, మతి గఱపిన సుమతికిం బ్రమాదము వచ్చున్

     మతి గఱపిన మతిమంతుఁడు, సితచ్ఛదోత్కరముచేతఁ జెడ్డవిధమునన్.
75

క. మతిమంతుం డవ్విధమున, హతుఁ డయ్యెం దక్కుఁగలుగు హంసలు దుఃఖా

     యతనంబు లయ్యె దముఁ గు, త్సితకాకం బొక్కరేయి సేరినకతనన్.
76

క. కావున నీసర్పము మన, యావాసముఁ జేరెనేని నతిశయదుఃఖం

     బీవశత వచ్చు దీనికిఁ, ద్రో వెఱిఁగించెడితలంపుఁ దొఱఁగుము బుద్దిన్.
77

క. నీ వుపకారం బితనికిఁ, గావింపఁ గడంగి యధికకరుణామతివై

     యావిధము సేయుచుండియు, భావింపందగు నపాత్రపాత్రత లెందున్.
78

క. క్రూరు లగుజనులు ప్రత్యుప, కారంబులు సేయఁజాలయక సుజనులపై

     నారోపింతురు తప్పులు, కారండవచయమువలనఁ గాకులువోలెన్.
79

వ. అక్కథ యెట్లనినం బురాతనకాలంబున.
80

క. కోసలదేశంబున ధా, రాసనుఁ డనఁగాఁ గలండు రా జతఁడు నయ

     వ్యాసంగము ధర్మంబున్, బాసి చరింపంగఁ దొడఁగెఁ బ్రజలు దలంకన్.
81

క. ఆరాజు సేయు నెగ్గులు, కారణముగ జనపదమునఁ గఱ వగుటయు ము

     న్నారాష్ట్రంబు దమకు నా, ధారమ్ముగ నుండుకాకితండం బెల్లన్.
82

వ. ఒకయెడం గూడుకొని.
83

క. ముంగిళ్ళ నెండువులు గా, నంగఁబడవు గలుగుపట్టునం గాపుఘనం

